
Ամփոփում 

Հոդվածում դիտարկվում է լեզվի, պատմության և մշակույթի 
փոխկապակցվածությունը՝ որպես հավաքական ինքնության հիմ-
նական բաղադրիչներ։ Դրանք չեն գործում որպես առանձին ոլորտ-
ներ, այլ կազմում են հիշողության, խորհրդանշման և արժեքների 
ամբողջական համակարգ, որը հնարավորություն է տալիս ապահո-
վել հանրույթի գոյության շարունակականությունը։ Երևութաբանա-
կան դիտանկյունից պատմությունը ցույց է տալիս հավաքական 
փորձառության ժամանակային խորքերը, լեզուն կազմակերպում և 
միջնորդում է մտքի ու հաղորդակցության գործընթացները, իսկ 
մշակույթը մարմնավորում է ավանդույթներն ու միաժամանակ 
ստեղծում նոր իմաստներ։ Հայկական փորձառությունը վկայում է, 
որ պատմական հիշողության կենսունակ շղթաները, լեզվի խորհր-
դանշական դաշտի ուժը և մշակութային արժեքների շարունակա-
կանությունը դիմադրության կարևոր աղբյուրներ են մոռացության, 
մասնատման և ձուլման դեմ։ Սակայն ներկա միջավայրում պատ-
մության խեղաթյուրումը, լեզուների շուկայականացումը և մշակույ-
թի մարգինալացումը սպառնում են ինքնության խորքային հիմքե-
րին՝ այն վերածելով մակերեսային բազմազանության։  

Հոդվածը ցույց է տալիս, որ գիտությունը պետք է դիմադրի 
այս գործընթացներին՝ որդեգրելով համադրական մեթոդաբանու-
թյուն, որը միավորում է լեզվաբանականը, պատմականը և մշակու-
թաբանականը։ Այս մոտեցումը ոչ միայն ճանաչողական, այլև էթի-
կական բնույթ ունի՝ դառնալով մոռացության, ստանդարտացման 
ու խեղաթյուրումների դեմ պայքարի ձև։ Այդպիսով, հումանիտար 
գիտությունը խաղում է գոյաբանական գործառույթ՝ դառնալով 

* Ընդունվել է տպագրության 15.08.2025: 

կանխարգելիչ և կառուցողական ուժ, որը ինքնության պահպանման 
և ապագայի համակեցության ապահովման առաքելություն ունի։ 

Բանալի բառեր - լեզու, պատմություն, մշակույթ, ինքնություն, 
հիշողություն, խորհրդանշում, գլոբալիզացիա, համադրություն, ամ-
բողջականություն, դիմադրություն։ 

THE FUNDAMENTAL COMPONENTS OF OUR IDENTITY 
Abstract 

The article examines the interrelation of language, history, and culture as 
essential components of collective identity. These domains do not function in isolation 
but form an integrated system of memory, symbolism, and values that ensures the 
continuity of community existence.  

From a phenomenological perspective, history reveals the temporal depths of 
collective experience, language organizes and mediates processes of thought and 
communication, while culture embodies traditions and simultaneously generates new 
meanings. The Armenian experience illustrates that the vitality of historical memory, 
the symbolic power of language, and the continuity of cultural values serve as crucial 
sources of resistance against oblivion, fragmentation, and assimilation. In the context 
of current situation, the distortion of history, the commodification of languages, and the 
marginalization of culture threaten the foundations of identity, reducing it to superficial 
diversity.  

The article argues that scholarship must counter these processes by adopting 
integrative methodologies that unite linguistic, historical, and cultural perspectives. 
This approach is not only epistemological but also ethical, becoming a form of 
resistance to oblivion, standardization, and distortion. Thus, the humanities acquire 
existential significance, serving as a preventive and constructive force for the 
preservation of identity and the possibility of future coexistence. 

Keywords - language, history, culture, identity, memory, symbolization, 
globalization, synthesis, integrity, resistance. 

ОСНОВНЫЕ КОМПОНЕНТЫ НАШЕЙ ИДЕНТИЧНОСТИ 
Резюме 

В статье рассматривается взаимосвязь языка, истории и культуры как 
ключевых компонентов коллективной идентичности. Эти сферы не существуют 

изолированно, а образуют целостную систему памяти, символизации и цен-
ностей, которая обеспечивает непрерывность существования сообщества.  

С феноменологической точки зрения история раскрывает временные 
глубины коллективного опыта, язык организует и опосредует процессы мыш-
ления и коммуникации, а культура воплощает традиции и одновременно создаёт 
новые смыслы. Армянский опыт демонстрирует, что живые цепи исторической 
памяти, сила символического поля языка и культурная преемственность ста-
новятся источниками сопротивления забвению, фрагментации и ассимиляции. В 
современных условиях искажение истории, коммерциализация языков и марги-
нализация культуры угрожают основам идентичности, сводя её к поверх-
ностному многообразию.  

В статье подчёркивается, что наука должна противостоять этим про-
цессам, развивая интегративные методологии, объединяющие лингвистический, 
исторический и культурный подходы. Такой подход имеет не только эпистемо-
логический, но и этический характер, превращаясь в форму борьбы с забвением, 
стандартизацией и искажением. Таким образом, гуманитарное знание приоб-
ретает экзистенциальное значение, выступая как превентивная и конструктивная 
сила в сохранении идентичности и обеспечении будущего сосуществования. 

Ключевые слова - язык, история, культура, идентичность, память, 
символизация, глобализация, синтез, целостность, сопротивление. 

Մուտք 

Որևէ հասարակության գոյությունը տրված չէ մեկ անգամ և 
ընդմիշտ․ այն մշտապես կառուցվում և վերակազմավորվում է լեզ-
վի, պատմության ու մշակույթի համադրության  միջոցով։ Այս երե-
քը, որոնք ներկայացվում են որպես առանձին ոլորտներ, իրակա-
նում կազմում են խորհրդանշման, հիշողության և արժեքների փո-
խադարձ շրջանառության մեկ ամբողջական համակարգ։ Լեզվի 
շնորհիվ կազմակերպվում, վերլուծվում է աշխարհի պատկերը, 
բայց այդ կազմակերպումն ինքնին ձևավորում է ոչ միայն հաղոր-
դակցություն, այլև ինքնաճանաչում։ Պատմության խորքերում 
պահպանվում են հանրույթի հավաքական փորձառության շերտերը, 
բայց դրանք միշտ վերաիմաստավորվում են ներկայի պահանջով։ 
Մշակույթը մարմնավորում է անցյալի ժառանգությունը, բայց նաև 
անընդհատ ստեղծում նոր իմաստներ, որոնց շնորհիվ հասարա-
կությունը պահպանում է իր կենսունակությունը (Assmann, 2020)։ 

Լեզվի աղքատացումը և աղավաղումը սահմանափակում է 
իրականության ընկալումը, ինչպես նաև փոքրացնում ինքնության 
խորհրդանշական դաշտը։ Պատմության կորուստը հավաքական 
հիշողության կորուստ է՝ մոռացություն, որն ընդհատում է ժամա-
նակների միջև խորքային կապերը։ Մշակույթի թուլացումը ար-
ժեզրկում է ոչ միայն ավանդույթները, այլև նվազեցնում ապագայի 
հնարավորությունները։ Սակայն այս երեքի համադրության դեպ-
քում ձևավորվում է մի ամբողջություն, որն ապահովում է տվյալ 
հանրույթի գոյության շարունակականությունը նույնիսկ ամենա-
ծանր պատմական պայմաններում (Fishman, 2021)։ Հայկական փոր-
ձառությունը բազմիցս ցույց է տվել, որ պետականության բացակա-
յության պայմաններում էլ հնարավոր է պահպանել ինքնությունը, 
եթե ուժեղ են պատմական հիշողության շղթաները, եթե կենդանի է 
լեզվի խորհրդանշական դաշտը և մշակույթը ապահովում է արժեք-
ների շարունակականությունը։ 

Ուրեմն վերոնշյալ երեք ոլորտների ամբողջությունը չի կարելի 
դիտել որպես զուտ առանձին փաստերի կուտակում։ Այն գոյաբանա-
կան դաշտ է, որտեղ հասարակական միավորը հաստատում է իր տե-
ղը ժամանակի հոսքում։ Երևութաբանական (ֆենոմենոլոգիական) դի-
տանկյունից՝ պատմությունը բացում է ժամանակի նույնիսկ ակուն-
քային խորքերը, լեզուն՝ մտածողության, տրամաբանության և ոգու 
աշխարհը, մշակույթը՝ արժեքների ներկայությունը։ Այս երեք հորի-
զոնների միահյուսումն է, որ ձևավորում է ինքնության ժամանակա-
բանական տարածքը (Taylor, 2020)։ Այստեղ է, որ անցյալը դառնում է 
ներկայի մաս, իսկ ներկան՝ ապագայի նախապատրաստում։ 

Գիտությունը ծառայում է ինքնության պահպանմանը և չի կա-
րող սահմանափակվել մասնատված, մեկուսացած դիտարկումներով։ 
Ուստի պատմաբանը չի կարող անտեսել լեզվական կառուցվածքների 
ազդեցությունը, լեզվաբանը չի կարող մոռանալ պատմական հիշո-
ղության մասին, մշակութաբանը չի կարող դուրս թողնել այն միջա-
վայրը, որտեղ ձևավորվում է քաղաքական ու սոցիալական փորձը։ 
Եվ այսօր ակնհայտ է, որ հայագիտությունը կանգնած է նոր մեթոդա-
բանության ընտրության առաջ․ կա՛մ շարունակել մասնատված հետա-
զոտությունների ավանդույթը, կա՛մ անցնել համադրող գիտությանը։ 
Երկրորդ ճանապարհն է, որ կարող է ապահովել ոչ միայն գիտական 

ճշգրտություն, այլև ազգային գոյության շարունակականությունը 
(Todorova, 2021)։ Այդ ընտրությունը նաև էթիկական է․ գիտությունը, ե-
թե հրաժարվում է ամբողջականությունից, դառնում է պասիվ արձա-
նագրող։ Բայց եթե այն ձգտում է վերակազմելու ամբողջական պատ-
կերը, ապա վերածվում է կանխարգելիչ ուժի, որը թույլ չի տալիս հի-
շողությանը աղավաղվել, լեզվին՝ որակական նահանջ ապրել և մշա-
կույթին՝ պարպվել։ Միևնույն ժամանակ՝ պատմությունը, լեզուն և 
մշակույթը միասին են միայն այն դեպքում, երբ գիտության պատաս-
խանատուն գիտակցում է իր պատասխանատվությունը նրանց միա-
հյուսումը պահպանելու գործում։ 

Այս պատասխանատվությունը կրկնակի կարևոր է, որով-
հետև ներկա պայմաններում տեղեկատվական տարածքները վե-
րածվել են համաշխարհային հոսքերի, որտեղ տեղային փորձա-
ռությունը հաճախ տարրալուծվում է գլոբալ ստանդարտների մեջ։ 
Մշակութային բազմազանությունը սպառնում է դառնալու «մուլտի-
կուլտուրալիզմի» դրսևորում, որտեղ տարբերությունները պահպա-
նում են միայն գեղագիտական, բայց ոչ խորքային հիշողությունը։ 
Լեզուների համաշխարհային «շուկան», կախված ժամանակի արա-
գընթաց զարգացումից, անընդհատ սահմանափակում է փոքր լե-
զուների հնարավորությունները՝ ստեղծելով ոչ միայն հաղորդակ-
ցական, այլև համընդհանրացված նարատիվներ, որոնք անտեսում 
են յուրահատուկ հիշողությունները։ Սակայն հենց այս միջավայրում 
է, որ հումանիտար գիտությունը կարող է և պարտավոր է լինել հա-
վասարակշռող ուժ։ Այն պետք է ոչ թե ենթարկվի առկա ստան-
դարտներին, այլ ցույց տա, որ իսկական համամարդկային արժեք-
ները ձևավորվում են միայն տարբերությունների պահպանմամբ։ 
Նա պետք է ստեղծի մեթոդներ, որոնք թույլ կտան համադրելու ազ-
գային հիշողությունը համաշխարհային գործընթացների հետ՝ ա-
ռանց տարրալուծման։ Այսպիսին է ամբողջական հայացքի ուժը․ այն 
թույլ է տալիս մերժելու «միաձուլման» մոլորությունը և առաջարկե-
լու «համադրության» ճանապարհը (Appadurai, 2021)։ Կոնֆլիկտային 
իրավիճակներում այս առաքելությունը դառնում է ոչ միայն ակադե-
միական, այլև կենսական խնդիր։ Երբ ժողովուրդների միջև բա-
խումները դուրս են գալիս քաղաքական կամ ռազմական հարթու- 
թյունից և տեղափոխվում մշակութային ու խորհրդանշական տա-

րածք, վտանգվում է հենց ինքնության հիմքը։ Պատմության խե-
ղաթյուրումը դառնում է քաղաքական զենք, լեզվի արժեզրկումը՝ 
ինքնության ջնջման միջոց, մշակույթի մարգինալացումը՝ հոգևորի 
չեզոքացման ձև։ Ուստի այստեղ գիտությունը չի կարող լինել 
չեզոք․ այն պետք է լինի վկայագիր, որը պահպանում է ճշմար-
տությունը հիշողության, խորհրդանշման և արժեքների մասին։ 
 Հետևաբար լեզվի, պատմության և մշակույթի համադրու-    
թյան վրա հիմնվող հայագիտությունը պետք է ընկալվի ոչ միայն որ-
պես ճանաչողության ձև, այլև որպես դիմադրության միջոց. դիմադ-
րություն մոռացության, ստանդարտացման, խեղաթյուրման դեմ։ Գի-
տության ուժը նրանում է, որ այն կարող է համադրել բազմազան 
վկայությունները և վերակազմել ամբողջական, օբյեկտիվ պատկերը, 
նույնիսկ այն դեպքում, երբ քաղաքական կամ տնտեսական շահերը 
ձգտում են մասնատել այդ պատկերը։ Այս ճանապարհով հումանի-
տար գիտությունը դառնում է ոչ թե անցյալի պահպանման պասիվ ձև, 
այլ ապագայի կառուցման ակտիվ գործիք։ 

Այսպիսով, մեր շուրջ խորացող հակամարտությունների դա-
րաշրջանում պատմության, լեզվի և մշակույթի համադրության վրա 
հիմնվող գիտական հայացքը ստանում է ոչ միայն ճանաչողական, 
այլև գոյաբանական նշանակություն։ Այն ապահովում է ոչ միայն մեր 
ինքնության շարունակականությունը, այլև ժողովուրդների խաղաղ 
համակեցության հնարավորությունը։ Ուստի արդարացիորեն կարելի 
է ասել, որ 21-րդ դարի պահանջներին համապատասխանող հումանի-
տար գիտությունը չի կարող սահմանափակվել նեղ մասնագիտական 
դաշտերով, քանի որ ունի միահյուսող, պաշտպանող և կանխարգե-
լիչ գործառույթների սուր կարիքը1։ 

Խմբագրական խորհուրդ 

1 Մեզանում բուն խնդիրն այն է, որ պետությունն ինքը որոշակի գործառույթներ ունի հայկա-
կան ինքնության պահպանման, հարստացման և այն պետական ինքնության վերածելու գոր-
ծում։ Բայց քանի որ Հայաստանում պետության մնայուն գործառույթներն իջեցվել են իշխա-
նության ընթացիկ քաղաքականության մակարդակին, արհեստական հակադրություն է 
ստեղծվել ինքնության պահպանման ու առաջադիմության խնդիրների միջև։ Ուստի լուրջ 
գիտական հանդեսի համար անգամ դժվարացել է նման «մանկական հիվանդությունն» ամ-
բողջությամբ ուսումնասիրելու գործը։ Այդ պատճառով առաջիկայում կբավարարվենք միայն 
պատմության դասագրքերի «բարեփոխման» վերջին արդյունքների վերլուծությամբ։  

